
   Çурхи тĕнче

   Анатолий Ырьят | Сăвă

   Çурхи кун ыйхинчен вăранчĕ,

Çĕн эрешсем хуллен сăхать, —

Тавралăхра кĕвĕ шăранчĕ,

Хĕвел чăнтан хĕртсе пăхать...



Йăмра та çеçкере, куратăп,

Çеçпĕл çунать, ав, çулăмпа.

Уçланкăра çарран чупатăп

Лĕпĕш хыççăн мăн туйăмпа.



Эп çамрăк мар, пăшăрханмастăп,

Çурхи тĕнче çамрăклатать.

Иртнĕ куна та ылханмастăп.

Çурхи тенче тулăхлатать.



Эх, пурнăç, пурнăç — çурхи курнăç,

Чарăн пĕр вăхăта, шелле!

Çурхи тĕнче евĕр пул тăнăç,

Ан васка тухăç шевлилле.



Çурхи тĕнче — венчет калпакĕ,

Çурхи тĕнче — венчет кĕпи.

Юратушăн — туйăм амакĕ,

Юратушăн вăл — Хĕвелпи...

  